
MƏTBUAT ÜÇÜN AÇIQLAMA

Ahmet Erentok Vaşinqtonda Türkiyəli jurnalistlərlə görüşmüşdür

O, həmçinin ABŞ-ın sabiq dövlət katibi Madlen Olbraytla da görüşmüşdür

No: 09/20/99
09.04.2009

Azərbaycan Türkiyə İş Adamları Birliyinin (ATİB) İdarə Heyətinin sədri və Azərbaycan Türkiyə Amerika Fondunun (ATAF US) sədri Ahmet Erentok Vaşinqtonda Türkiyə Kütləvi İnformasiya Vasitələrinin nümayəndələri ilə görüşmüşdür. Amerika Azərbaycanlıları Şəbəkəsinin (USAN) icraçı direktoru Adil Bağırovun da iştirak etdiyi görüşdə son zamanlar gündəmdə olan Türkiyə və Ermənistan sərhədlərinin açılması məsələsi və onun Türkiyə-Azərbaycan əlaqələrinə, həm də regionda gedən proseslərə təsir perspektivləri müzakirə edilib.

A.Erentok Türkiyəli jurnalistləri ATİB-in məsələ ilə bağlı 7 aprel 2009-cu ildə yaydığı bəyanatı ilə tanış edərək bildirib ki, 1993-cü ildə Türkiyə sərhədləri bağlayarkən onların açılması üçün bir sıra şərtlər irəli sürüb: “1993-cü ildən etibarən ötən 16 il ərzində hamıya bəlli olan həmin şərtlər istiqamətində nəsə dəyişibmi? Ermənistan Azərbaycanın torpaqlarını azad edibmi? Bəlkə Türkiyəyə qarşı soyqırım, torpaq və təzminat iddialarından əl çəkib?”. Bunların heç birinin baş vermədiyini bildirən A. Erentok bu baxımdan, hazırkı şəraitdə sərhədlərin açılmasının səhv addım olacağını bildirib. 

ATİB İdarə Heyətinin sədri Türkiyə və Azərbaycanın birlikdə daha qüvvətli olduğunu bəyan edərək bunun bəzi dövlətləri narahat etdiyini vurğulayıb və Türkiyəli jurnalistlərin məsələyə obyektiv yanaşmalarını və öz xəbər və şərhlərində bu məsələyə geniş yer vermələrini xahiş edib.
Ahmet Erentok həmçinin, Corc Vaşinqton Universitetində təşkil edilmiş və soyqırımların qarşısının alınması mövzusuna həsr edilmiş konfransın işinə qatılmış və konfransın fəxri qonağı olan ABŞ-ın sabiq dövlət katibi Madlen Olbraytla görüşü olmuşdur. Görüş zamanı A. Erentok ATİB və ATAF US haqqında xanım Olbrayta məlumat verməklə yanaşı, ABŞ-ın Türkiyə və Azərbaycan siyasəti ilə bağlı məsələlər, həmçinin Türkiyə və Ermənistan arasında sərhədlərin açılmasının regionda vəziyyəti daha da mürəkkəbləşdirəcəyi barədə fikirlərini də onunla bölüşmüşdür.

Mətbuat üçün açıqlamadan istifadə edərkən 

ATİB-in İctimaiyyətlə Əlaqələr Şöbəsinə istinad edilməsi vacibdir


